
	1. ՀՀ արտաքին գործերի նախարարություն
	09.08.2024 թ.

	
	Թիվ 1111/41861-24

	Կոնվենցիայի կնքումը չի հակասում Հայաստանի Հանրապետության վարած արտաքին քաղաքականությանը, և ՀՀ արտաքին գործերի նախարարությունը նպատակահարմար է գտնում դրա ստորագրումը:
	Ընդունվել է ի գիտություն:


	2. ՀՀ արդարադատության նախարարություն

	16.12.2024 թ.

	
	Թիվ 50906-2024 

	Նախագիծը, թեև չի պարունակում օրենքի փոփոխություն կամ նոր օրենքի ընդունում նախատեսող նորմեր, սակայն Նախագծում առկա են Հայաստանի Հանրապետության օրենսդրությանը հակասող դրույթներ։
Մասնավորապես՝ Նախագծի 6-րդ հոդվածի 2-րդ մասի համաձայն՝ «Անշարժ գույք» եզրույթն ունի այն նշանակությունը, որը դրան տրված է այն Պայմանավորվող պետության օրենքով, որտեղ գտնվում է դիտարկվող գույքը: Եզրույթն ամեն դեպքում ներառում է անշարժ գույքին օժանդակ գույքը, գյուղատնտեսությունում և անտառային տնտեսությունում օգտագործվող անասունն ու սարքավորումները, այն իրավունքները, որոնց նկատմամբ կիրառվում են հողային սեփականությանը վերաբերող ընդհանուր օրենսդրության դրույթները, անշարժ գույքի օգտագործման իրավունքը (ուզուֆրուկտը) և օգտակար հանածոների հանքատեղերի, հանքավայրերի և այլ բնական պաշարների մշակման կամ մշակման իրավունքի դիմաց փոխհատուցման կարգով վճարվող փոփոխական կամ հաստատուն վճարումների իրավունքները. նավերը և օդանավերը որպես անշարժ գույք չեն դիտարկվում: Սույն դրույթը հակասում է Հայաստանի Հանրապետության Հարկային օրենսգրքի 227-րդ հոդվածի 1-ին մասին, համաձայն որի՝ անշարժ գույքի հարկով հարկման օբյեկտ է համարվում անշարժ գույքը` հողամասերը և (կամ) դրանց բարելավումները:
Նշված դրույթը հակասում է նաև ՀՀ քաղաքացիական օրենսգրքի 134-րդ հոդվածի 1-ին մասին, որի համաձայն՝ անշարժ գույք են համարվում այն օբյեկտները, որոնք անհնար է հողից անջատել՝ առանց այդ գույքին կամ հողամասին վնաս պատճառելու կամ դրանց նշանակության փոփոխման, դադարման կամ նպատակային նշանակությամբ հետագա օգտագործման անհնարինության, և «Շարժական գույքի նկատմամբ ապահովված իրավունքների գրանցման մասին» օրենքի 3-րդ հոդվածի 1-ին մասի առաջին կետին, որի համաձայն՝ սարքավորումները, կենդանիները և գույքային իրավունքները համարվում են շարժական գույք:
	Ընդունվել է ի գիտություն:
ՀՀ Սահմանադրության 116-րդ հոդվածով սահմանված են այն համաձայնագրերի տեսակները, որոնք ենթակա են վավերացման։ Մասնավորապես, 116-րդ հոդվածի 1-ին մասի 1-ին և 5-րդ ենթակետերով սահմանված է, որ  մարդու և քաղաքացու հիմնական իրավունքներին և ազատություններին, ինչպես նաև պարտականություններին վերաբերող և օրենքի փոփոխություն կամ նոր օրենքի ընդունում նախատեսող, կամ օրենքին հակասող նորմեր պարունակող միջազգային համաձայնագրերը ենթակա են վավերցման։
Միջազգային պայմանագրի վավերացման մասով նույն սկզբունքները սահմանված են նաև «Միջազգային պայմանագրերի մասին» ՀՀ օրենքի 10-րդ հոդվածով։
Բացի այդ, ՀՀ հարկային օրենսգրքի 2-րդ հոդվածի համաձայն՝ Հայաստանի Հանրապետությունում հարկային հարաբերությունները կարգավորվում են ՀՀ Սահմանադրությամբ, ՀՀ վավերացված միջազգային պայմանագրերով, Օրենսգրքով, վճարների վերաբերյալ ՀՀ օրենքներով, դրանց հիման վրա և դրանց իրականացումն ապահովելու նպատակով ընդունված ենթաօրենսդրական նորմատիվ իրավական ակտերով:

Հետևաբար, հաշվի առնելով վերոգրյալը՝ Կոնվենցիան ստորագրումից հետո օրենքով սահմանված կարգով ներկայացվելու է վավերացման։

	Նախագծի 24-րդ հոդվածի 1-ին մասի համաձայն՝ այն դեպքում, երբ անձը գտնում է, որ Պայմանավորվող պետություններից մեկի կամ երկուսի գործողությունները հանգեցնում են կամ կհանգեցնեն իր` սույն Կոնվենցիայի դրույթներին չհամապատասխանող հարկման, նա այդ Պայմանավորվող պետությունների ներպետական օրենքներով նախատեսված իրավական պաշտպանության միջոցներից անկախ կարող է իր գործը ներկայացնել ցանկացած Պայմանավորվող պետության իրավասու մարմին: Գործը պետք է ներկայացվի Կոնվենցիայի դրույթներին չհամապատասխանող հարկման հանգեցնող գործողության մասին առաջին ծանուցումից հետո՝ երեք տարվա ընթացքում:
Վերոնշյալ դրույթը հակասում է Հայաստանի Հանրապետության Հարկային օրենսգրքի 441-րդ հոդվածի 4-րդ մասին, համաձայն որի՝ հարկային մարմնի ընդունած և ուժի մեջ մտած անհատական իրավական ակտը կարող է բողոքարկվել այն ուժի մեջ մտնելու օրվանից, իսկ հարկային ծառայողի գործողությունները կամ անգործությունը՝ այն կատարելու կամ ցուցաբերելու օրվանից երկու ամսվա ընթացքում: 
Ձեր ուշադրությունն եմ հրավիրում այն հանգամանքին, որ Նախագծի 24-րդ հոդվածի 1-ին մասով Պայմանավորվող պետությունների իրավասու մարմիններին իրավունք է ընձեռնվում դիտարկել մյուս պայմանավորվող կողմի իրավասու մարմնի կողմից կայացված որոշումը: Նույն հոդվածի 2-րդ մասով իրավասու մարմինը կարող է լուծել տվյալ բողոքը: Սույն դրույթը խնդրահարույց է ՀՀ օրենսդրության տեսանկյունից, քանի որ ՀՀ պետական մարմինները սահմանափակված են Սահմանադրությամբ և օրենքներով իրենց վերապահված լիազորությունների շրջանակով: 
Միաժամանակ Նախագծով նախատեսվում է Կողմերի միջև անձնական տվյալների փոխանակում: 
Ելնելով վերոգրյալից՝ Նախագիծը ենթակա է վավերացման ՀՀ Սահմանադրության 116-րդ հոդվածի 1-ին մասի 1-ին և 5-րդ և «Միջազգային պայմանագրերի մասին» օրենքի 10-րդ հոդվածի 2-րդ մասի 1-ին և 5-րդ կետերով, իսկ Հայաստանի Հանրապետության համար ֆինանսական կամ գույքային պարտավորություններ նախատեսելու դեպքում Նախագիծը ենթակա կլինի վավերացման նաև ՀՀ Սահմանադրության 116-րդ հոդվածի 1-ին մասի 4-րդ և «Միջազգային պայմանագրերի մասին» օրենքի 10-րդ հոդվածի 2-րդ մասի 4-րդ կետերով:
	Ընդունվել է ի գիտություն:
Կոնվենցիան ստորագրումից հետո օրենքով սահմանված կարգով ներկայացվելու է վավերացման։

	3. ՀՀ տարածքային կառավարման և ենթակառուցվածքների նախարարություն
	06.08.2024

	
	Թիվ ԳՍ/17.1/25225-2024

	Համաձայնագրով «Պետական գույքի կառավարման մասին» ՀՀ օրենքի կարգավորման շրջանակում Հայաստանի Հանրապետության համար գույքային պարտավորություններ նախատեսող դրույթներ առկա չեն։
	Ընդունվել է ի գիտություն: 

	4. ՀՀ էկոնոմիկայի նախարարություն
	26.08.2024

	
	Թիվ 06/17085-2024

	Դիտողություններ և առաջարկություններ չկան:
	Ընդունվել է ի գիտություն:

	5. ՀՀ պետական եկամուտների կոմիտե

	19.08.2024

	
	Թիվ 01/5-5/51902-2024

	Աշխատանքային կարգով ներկայացվել են դիտարկումներ բանակցությունների ժամանակ ճապոնական կողմի հետ քննարկելու նպատակով:
	Ընդունվել է:
Ներկայացված առաջարկությունները քննարկվել են ճապոնական կողմի հետ և տեքստը համաձայնեցվել է այդ մասերով։




